
مندرجہ بالا تعریف سے معلوم ہوتاہے کہ عقد ذمہ ایسامعاہدہ ہے جو اسلامی ریاست میں رہنے والے غیر مسلموں کو جزیہ دینے اورعام اسلامی احکامات کی پابندی کرنے کے بدلے اپنے دین پر قائم رہنے کی ضمانت دیتاہے۔ عبدالکریم زیدان رقمطراز ہے:واھل الذمة هم المعاهدون من النصاری والیھود و غیرھم ممن یقیم فی دارالاسلام[footnoteRef:17] [17:   عبدالکریم زیدان،احکام الذمیین والمستامنین فی دارالاسلام،موسسه الرساله بیروت، ۱۴۰۲ ھ ،ص:٢٢

مندرجہ بالا سے یہ بات معلوم ہوتی ہے کہ کوئی بھی غیر مسلم چاہے وہ یہوداورنصاری کے معاہد سے ہویاان کے علاوہ ہو۔اگر وہ دارالاسلام میں مستقل طور پر سکونت اختیار کرے گا توانہیں اہل الذمہ کہاجائےگا۔
سیرت طیبہﷺ کی روشنی میں اقلیتوں کے حقوق:
اسلام ایک مکمل دین ہے۔ یہ وہ دین ہے جس کو اللّٰہ تعالٰی نے پسند فرمایاہے۔اب تاقیامت تک کوئی نیادین نہیں آئےگا۔حضرت محمدﷺ پرقرآن مجیدنازل کیا گیاجوقیامت تک کے انسانوں کے لیے ہدایت اور رہنمائی کا سرچشمہ ہے۔آپﷺ کا ہر عمل،قول،فعل قرآن کی عملی  تفسیرہے۔جب قرآن تمام انسانوں کے لیے ہدایت کی کتاب ہے تو اس میں تمام انسانوں کے لیے بنیادی حقوق بھی فراہم کیے گئے ہیں تاکہ معاشرے میں امن و سکون قائم رہ سکے اوران حقوق کی ادائیگی میں مسلم اورغیر مسلم میں کوئی تخصیص نہیں کی گئی کیونکہ سیرت طیبہﷺ قرآن کی عملی تفسیروتشریح ہے جیسا کہ نص قرآنی سے معلوم ہوتاہے کہ رسول اپنی طرف سے کوئی بات بھی نہیں کرتے بلکہ وہ وہی بات کرتے ہیں جو اللّٰہ تعالٰی ان کے دل میں ڈالتا ہے۔ذیل میں غیر مسلم اقلیتوں کے حقوق سیرت طیبہﷺ کی روشنی میں بیان کیے گئے ہیں۔
اقلیتوں کی جان کی حفاظت کرنا:
قرآن اور سیرت طیبہﷺ میں تمام انسانوں جس میں مسلم،غیر مسلم اوراسلامی معاشرے میں مستقل یاعارضی رہنے والے غیر مسلم اقلیتیں شامل ہیں ان تمام کو جو پہلا حق دیاگیاہے وہ ان کی زندگی کی بقاءاورحفاظت کاحق ہے کیونکہ باقی تمام حقوق اس وقت دیے جائیں گے جب انسان زندہ ہوگایہی وجہ ہے کہ قرآن مجیداورسیرت طیبہﷺ میں جان کی حفاظت سے متعلق بہت سی روایات ملتی ہیں۔
اَنَّهٗ مَنْ قَتَلَ نَفْسًۢا بِغَیْرِ نَفْسٍ اَوْ فَسَادٍ فِی الْاَرْضِ فَكَاَنَّمَا قَتَلَ النَّاسَ جَمِیْعًاؕ-وَ مَنْ اَحْیَاهَا فَكَاَنَّمَاۤ اَحْیَا النَّاسَ جَمِیْعًا[footnoteRef:18] [18:   القرآن،سورۃالمائدہ،٥: ٣٢
Al Qur’ān, 5:32] 

”جس نے قتل کیاکسی انسان کو سوائے قصاص کےاورزمین میں فساد برپا کرنے کے تو گویااس نے قتل کردیاتمام انسانوں کواور جس نے بچالیا کسی جان کو تو گویابچالیااس نے تمام لوگوں کو“
ایک بارحضرت حمزہ رضی اللّٰہ تعالٰی عنہ نے رسول اکرمﷺ سے کہاکہ مجھے کوئی ایسی بات بتائیں کہ میری زندگی اچھی گزرے آپﷺ نے ان سے پوچھا تمہیں بچانا پسند ہے یامارنا؟آپ رضی اللّٰہ تعالٰی عنہ نے فرمایا(بل نفس احییھا:قال: عليك بنفسك) [footnoteRef:19]نفس کو بچاناتوآپﷺ نے کہااپنی اصلاح کرتےرہو۔ [19:   اسماعیل بن عمر بن کثیر،تفسیر قرآن العظیم،دارطیبة  ، الریاض ،١٤٢٠ھ،ج:٣،ص:٩٤
Ibn -e- Kathīr, Ismā٬īl bin ٬Umar. (1420). Tafsīr al Qur’ān al ٬Aẓīm. Dār al ṭayībah al Rīyāḍ.] 

قاضی بیضاوی رقمطرازہے:من حیث انه هتك حرمة الدماء وسن القتل وجرأالناس عليه [footnoteRef:20] [20:   ناصرالدین ابی الخیر عبداللّٰہ بن عمر بیضاوی،انوار التنزیل واسرارالتاویل، مکتبہ ومطبعہ مصطفی البابی الحلبی،١٣٨٨ھ،ج:١،ص:٢٧٢
Bayḍāvī, Nāṣir al Dīn Abī al Khair ٬Abdullah bin ٬Umar. (1388). Anwār al Tanzīl wa Isrār al Tāwīl. Maktabah wa Maṭaba’ah Muṣṭafā al Bābī al Ḥalbī.] 

” جس نے کسی ایک بے گناہ کو قتل کیااس نے انسانی خون کی بے حرمتی اورتوہین کی نیزاس شخص نے قتل کی رسم کانئے سرے سے آغازکیااوردوسرے لوگوں کوبھی اس طرح کاگناہ کرنے کی جرأت دی “ 
ارشادباری تعالٰی ہے:
وَ لَا تَقْتُلُوا النَّفْسَ الَّتِیْ حَرَّمَ اللّٰهُ اِلَّا بِالْحَقِّؕ-وَ مَنْ قُتِلَ مَظْلُوْمًا فَقَدْ جَعَلْنَا لِوَلِیِّهٖ سُلْطٰنًا فَلَا یُسْرِفْ فِّی الْقَتْلِ [footnoteRef:21] [21:   القرآن،سورۃالإسراء،١٧ :٣٣
Al-Qur’an, 17:3] 

”اورنہ قتل کرواس نفس کو جس کوقتل کرنااللّٰہ تعالٰی نے حرام کردیاہے مگرحق کے ساتھ اورجوقتل کیاجائے ناحق تو ہم نے مقتول کے وارث کو(قصاص کے مطالبہ کا)حق دے دیاہے بس اسے چاہیے قتل میں اسراف نہ کریں “ 
وَ كَتَبْنَا عَلَیْهِمْ فِیْهَاۤ اَنَّ النَّفْسَ بِالنَّفْسِۙ-وَ الْعَیْنَ بِالْعَیْنِ وَ الْاَنْفَ بِالْاَنْفِ وَ الْاُذُنَ بِالْاُذُنِ وَ السِّنَّ بِالسِّنِّۙ-وَ الْجُرُوْحَ قِصَاصٌ  [footnoteRef:22]  [22:   القرآن،سورۃالمائدہ،٥ :٤٥
Al-Qur’an, 5:45] 

” اور ہم نے لکھ دیا تھا یہود کے لیے توراۃ میں (یہ حکم )کہ جان کے بدلے جان، آنکھ کے بدلے آنکھ ، ناک کے بدلے ناک، کان کے بدلے کان اور دانت کے بدلے دانت اور زخموں کے لیے قصاص “ 
مندرجہ بالاآیات سے واضح ہوتا ہے کہ تمام انسانوں کی جان قیمتی ہے۔کسی انسان نے کسی دوسرے انسان کاقتل کیاخواہ وہ مسلم ہویاغیرمسلم یا اسلامی معاشرے میں مستقل یا عارضی رہنے والی غیر مسلم اقلیتیں ہوتواس نےگویاتمام انسانوں کوقتل کیااوراس قاتل سے خون کابدلہ بھی لیاجائےگا۔ یہ تمام اقدام اس لیے کیے گئے ہیں تاکہ ایک انسان دوسرے انسان کی جان کی حفاظت کرے اوراس کوناحق قتل نہ کرے۔ان آیات میں چونکہ مسلم،غیر مسلم کی جان کی تخصیص نہیں کی گئی اور نہ ہی ان میں کوئی فرق کیاگیاہے اس لیے غیر مسلم اقلیتوں کی جان کی حفاظت بھی اتنی اہم ہے جتنی مسلمان کی۔سیرت طیبہﷺ کی روشنی میں اگراقلیتوں کی جان کی حفاظت کے حق کاجائزہ لیں تو معلوم ہوتاہے کہ آپﷺ کی بعثت کے بعد کفارنے آپﷺ پر بے شمارظلم و ستم کیے لیکن جب آپﷺ نے مدینہ میں اسلامی ریاست قائم کی اور پھر مکہ کو فتح کیاتوناصرف آپﷺ نے انہیں معاف کردیابلکہ اقلیتوں کوبہت سے حقوق بھی دیےہیں۔جس کی تاریخ میں کوئی مثال نہیں ملتی۔جوپہلاحق دیاگیاہے وہ ان کی جان کی حفاظت ہے۔
عمر بن الحمق قال: سمعت رسول اللّٰہ ﷺ یقول من أمن رجلا على نفسه فقتله اعطي لواء الغدر يوم القيامة۔- [footnoteRef:23]  [23:   امام احمد بن حنبل،مسند للامام احمدبن حنبل،دارالفکر، بیروت، ١٤١٤ھ،ج:٨،حدیث:٢٢٠٠٧
Aḥmad bin ḥanbal, Imām. (1414). Musnad lil Imām Aḥmad bin Ḥanbali. Dār al Fikar Beirūt. . Ḥadīth: 22007.] 

حضرت عمرو بن حمق رضی اللّٰہ تعالٰی عنہ بیان کرتے ہیں میں نے رسول اکرمﷺ کو فرماتے ہوئے سناجس شخص نے کسی شخص کوجان کی امان دی اور پھراسے قتل کردیا تو روز قیامت اسے عہد شکنی کا پرچم دیاجائےگا۔
مندرجہ بالا حدیث سے معلوم ہوتاہے کہ اگرکوئی شخص کسی دوسرے شخص کو امان دینے کے بعداس کو قتل کر دے توقیامت کے روز اسے عہد شکنی یعنی عہد توڑنے کانشان دیاجائےگا۔ایک اور موقع پرآپﷺ نے ارشاد فرمایا:
الامن قتل نفسا معا هدا له ذمة اللّٰه وذمة رسوله فقد اخفر بذمة اللّٰه فلا يرح رائحة الجنة۔[footnoteRef:24] [24:   محمد بن عیسی ترمذی، جامع ترمذی،أبواب الديات عن رسول الله ﷺ،باب ماجاء فيمن يقتل نفسا معاهدة،حدیث:١٤٠٣
Tirmazī, Muḥammad bin ٬Iīsā, Jāmi٬a Tirmazī, Dār al Islām al Riyāḍ. Abwāb al ddiyyāt ٬an Rasūl Allāh, bāb mā jāa’ fī man yaqtul nafsan mu٬āhidah. Ḥadīth: 1403] 

”اگر کوئی شخص معاہدکو قتل کرڈالے جس کا ذمہ اللّٰہ اور اس کے رسول پر تھا تو اس نے اللّٰہ تعالٰی کے ذمہ کوتوڑااس لیے وہ جنت کی خوشبوسے محروم رہے گا“
قرآن اور سیرت طیبہﷺ میں جہاں جان کی حفاظت کے سلسلے میں مسلمان اورغیرمسلم میں کوئی تفریق نہیں کی گئی وہاں ہی اسلامی معاشرے میں رہنے والے غیر مسلم اقلیتوں کی دیت میں بھی کوئی تفریق نہیں کی گئی۔ارشادباری تعالی ہے:
وَمَا كَانَ لِمُؤْمِنٍ اَنْ يَّقْتُلَ مُؤْمِنًا اِلَّا خَطَــــــًٔـا ۚ وَمَنْ قَتَلَ مُؤْمِنًا خَطَــــًٔا فَتَحْرِيْرُ رَقَبَةٍ مُّؤْمِنَةٍ وَّدِيَةٌ مُّسَلَّمَةٌ اِلٰٓى اَھْلِهٖٓ اِلَّآ اَنْ يَّصَّدَّقُوْا ۭ فَاِنْ كَانَ مِنْ قَوْمٍ عَدُوٍّ لَّكُمْ وَھُوَ مُؤْمِنٌ فَتَحْرِيْرُ رَقَبَةٍ مُّؤْمِنَةٍ ۭ وَاِنْ كَانَ مِنْ قَوْمٍۢ بَيْنَكُمْ وَبَيْنَھُمْ مِّيْثَاقٌ فَدِيَةٌ مُّسَلَّمَةٌ اِلٰٓى اَھْلِهٖ وَتَحْرِيْرُ رَقَبَةٍ مُّؤْمِنَةٍ ۚ فَمَنْ لَّمْ يَجِدْ فَصِيَامُ شَهْرَيْنِ مُتَتَابِعَيْنِ ۡ تَوْبَةً مِّنَ اللّٰهِ ۭ وَكَانَ اللّٰهُ عَلِــيْمًا حَكِـيْمًا      [footnoteRef:25]  [25:   القرآن،سورۃالنساء،٤ :٩٢
Al Qur’an, 4:92] 

اورنہیں(جائز)کسی مومن کے لیے کہ قتل کرے کسی مومن کو مگرغلطی سےاورجس نے قتل کیاکسی مومن کوغلطی سے تو (اس کی سزایہ ہے)کہ آزادکرے مسلمان غلام اورخون بہاادا کرے مقتول کے گھروالوں کو مگریہ کہ وہ خودہی(خون بہا) معاف کردے پھراگرہووہ مقتول اس قوم سے جودشمن ہے تمہاری، لیکن وہ(مقتول)خود مومن ہوتو(قاتل)آزادکرے ایک مسلمان غلام اوراگرمقتول اس قوم سے ہوکہ ہوچکاہے تمہارے درمیان اوران کے درمیان معاہدہ تو (قاتل)خون بہادے دیں اسکے گھروالوں کواورآزادکریں ایک مسلمان غلام توجو شخص غلام نہ پاسکے تو روزے رکھے دو ماہ لگاتار(اس گناہ کی)توبہ اللّٰہ کی طرف سے(یہی مقرر ہے)اوراللّٰہ تعالٰی سب کچھ جاننے والا حکمت والاہے۔
مندرجہ بالاآیت سے معلوم ہوتا ہے کہ مقتول کے لیے مومن کی قید نہیں لہذااگرکوئی شخص اسلامی ریاست میں رہنے والی غیر مسلم اقلیتوں میں سے کسی کو قتل کردےگاتواسے  بھی مسلمان کے قتل کی دیت کے برابردیت دیناہوگی کیونکہ شریعت اسلامیہ میں مومن اور کافرکی دیت میں کوئی فرق نہیں کیاگیاہے۔
اقلیتوں کے مال اورعزت وآبرو کی حفاظت کرنا :
قرآن اورسیرت طیبہﷺ میں جہاں غیرمسلم اقلیتوں کو جان کی حفاظت کاحق دیاگیاہے وہاں ان کے مال اورعزت وآبروکی حفاظت کرنے کابھی حق دیاگیا ہے۔ارشادباری تعالی ہے:
وَ لَا تَاْكُلُوْۤا اَمْوَالَكُمْ بَیْنَكُمْ بِالْبَاطِلِ [footnoteRef:26] [26:   القرآن،سورۃالبقرہ،٢ :١٨٨
Al Qur’an, 2:188] 

”اور نہ کھاؤایک دوسرے کامال آپس میں ناجائزطریقے سے“
اسی طرح سورۃ النساء آیت نمبر ٢٩میں بھی ہے کہ آپس میں ایک دوسرے کامال باطل طریقے سے نہ کھاؤ۔ان آیات میں بھی مسلم اورغیر مسلم میں کوئی فرق نہیں کیاگیابلکہ تمام لوگوں کوایک دوسرے کامال باطل طریقے سے یعنی دھوکے، فریب،رشوت کے ذریعے کھانے سے منع کیاگیاہے۔ سیرت طیبہﷺ میں بھی ہمیں غیر مسلم کے مال کی حفاظت سے متعلق بہت سے اہم واقعات ملتے ہیں۔ ایک موقع پر آپﷺ نے ارشاد فرمایا:
الا لا تحل اموال المعاهدین الا بحقها۔[footnoteRef:27] [27:   امام ابوداؤد،سنن ابوداؤد،كتاب الأطعمة،باب النهي عن أكل السباع،دارالاسلام  ، الریاض ،  ۱۴۲۱ ھ ، حدیث:٣٨٠٦
Abū dāūd, Imām. (1421). Sunan Abū dāūd. Dār al Islām al Riyāḍ, Kitāb al aṭ٬imah, bāb al nahī ٬an Akal al Sabā٬. Ḥadīth: 3806] 

”تمہارے لیے معاہدین کے مال میں سے کوئی مال حلال نہیں مگرحق کے ساتھ“
اسی طرح ایک اورموقع ہمارے سامنے ہے کہ جب نبی کریمﷺ نے بنونضیرکو معاہدہ توڑنے کی وجہ سے جلاوطن کیا تو ان کی زمینوں اور سامان پر قبضہ نہیں کرلیابلکہ انہیں جلاوطنی سے پہلے یہ اجازت دی کہ وہ جتنا سامان ساتھ لے جاسکتے ہیں وہ لے جائے۔ [footnoteRef:28] [28:   مولاناامین احسن اصلاحی، تدبرقرآن،فاران فاؤنڈیشن لاہور،١٤٣٩ھ،ج:٨،ص:٢٧١
Iṣlāḥī, Mulānā Amīn Aḥsan. (1439). Taddabur Qur’ān. Fārān Fā’undashen Lahore.] 

ایک اورموقع پرآپﷺ نےارشادفرمایا: 
خوب سن لوکوئی درندہ اور نہ ہی پالتو گدھااورنہ ہی کافرذمی یامعاہدکاپڑاہوامال حلال ہے سوائے اس کے کہ وہ اس سے جوابدہ ہو جائے۔ [footnoteRef:29]  [29:   امام ابوداؤد،سنن ابوداؤد،كتاب الأطعمة،باب النهي عن أكل السباع، حدیث:٣٨٠٤
Iṣlāḥī, Mulānā Amīn Aḥsan. (1439). Taddabur Qur’ān. Fārān Fā’undashen Lahore.] 

اقلیتوں کو عقائد،عبادات اور رسم و رواج کی آزادی :
تمام بنی نوع انسان جس طرح اپنی شکل،جسمانی چال ڈھال، عادات،اخلاق ، مزاج اور دینی صلاحیت میں ایک دوسرے سے اختلاف رکھتے ہیں اسی طرح فکر،عقیدے،مذہب اور نظریے میں بھی تمام بنی نوع انسانی کاآپس میں اختلاف ہوتاہے اور یہ اختلاف تمام بنی نوع انسان میں قدرتی طور پر پایاجاتاہے ۔ارشادباری تعالٰی ہیں:
وَ لَوْ شَآءَ رَبُّكَ لَجَعَلَ النَّاسَ اُمَّةً وَّاحِدَةً وَّ لَا یَزَالُوْنَ مُخْتَلِفِیْنَ اِلَّا مَنْ رَّحِمَ رَبُّكَ [footnoteRef:30]  [30:   القرآن،سورۃھود،١١: ١١٨-١١٩
Al Qur’ān, 11:118-119] 

”اوراگرچاہتاآپ کارب تو بنادیتا سب لوگوں کوایک ہی امت لیکن(حکمت کایہ تقاضانہیں اس لیے)وہ ہمیشہ آپس میں اختلاف کرتے رہیں گے مگروہ جن پرآپ کے رب نے رحم فرمایا(وہ اس فتنہ سے محفوظ رہیں گے)“
مندرجہ بالاآیات سے معلوم ہوتا ہے کہ اگراللّٰہ تعالٰی کی مشیت ہوتی تودیگرکائنات کی طرح تمام انسانوں کو بھی ایک جیسا بناتااوران کی استعداداورقابلت وغیرہ میں کسی قسم کاکوئی فرق نہ رکھتالیکن اللّٰہ تعالٰی نے انسان کو خلافت کے منصب پر فائزکیاہےاورخلافت  کے مقصد کوپوراکرنے کے لیے اللّٰہ تعالٰی نے انسانوں کوارادے اوراختیارکی آزادی دی ہے تاکہ وہ اپناراستہ خود متعین و مقررکرسکے اور انسان کے سامنے ہدایت اور گمراہی کو واضح کردیاگیاہے اور اسےآزادی دی گئی ہے کہ وہ جس راہ اور راستے کواختیار کرناچاہےکرے۔  [footnoteRef:31] [31:   سیدقطب،تفسیر فی ظلال القرآن،دارالشروق، بیروت ، ١٤٢٣ھ،ج:٤،ص:١٩٢٦-١٩٢٧
Sayyed Quṭub. (1423). Tafsīr Fī Ẓilāl al Qur’ān. Dār al Shurūq Beirūt.] 

ایک اور جگہ ارشادہے:
فَمَنْ شَآءَ فَلْیُؤْمِنْ وَّ مَنْ شَآءَ فَلْیَكْفُرْۙ۔  [footnoteRef:32] [32:   القرآن،سورۃالکھف،١٨: ٢٩
Al Qur’ān, 18:29] 

”بس جس کاجی چاہے وہ ایمان لے آئے اور جس کاجی چاہےکفر کرتارہے“
قبیلہ سالم بن عوف میں سےحصین نامی شخص کے دو بیٹے عیسائی تھے لیکن جب وہ خود مسلمان ہوگئے تو انہوں نے آپﷺ کی خدمت میں حاضرہوکرعرض کی کہ یارسول اللّٰہﷺ میرے بیٹے عیسائیت کے علاوہ کسی دین کو نہیں تسلیم کرتے تو کیا میں انہیں جبرا مسلمان بنا لوں. [footnoteRef:33]  اس پر یہ آیت نازل ہوئی:  [33:   قاضی ثناءاللّٰہ پانی پتی، تفسیرمظہری،داراحیاءالتراث العربی- بیروت لبنان،١٤٢٥ھ،ج:١،ص:٣٩٨
Qāḍi thanāullāh Pānī Patī. (1425), Tafsīr -i- Maẓharī. Dār Aḥyā’ al-Turāth al ٬arabī Beirūt Labnān.] 

لَاۤ اِكْرَاهَ فِی الدِّیْنِ [footnoteRef:34]  [34:   القرآن،سورۃالبقرہ،٢: ٢٥٦
Al Qur’ān, 2:256] 

”کوئی زبردستی نہیں ہے دین میں“
قاضی ثناءاللّٰہ رقمطراز ہے:
ایماندارہونے میں جبرکاتصورہی نہیں کیاجاسکتاکیونکہ اکرہ کا صرف یہ معنی ہے کہ کسی سے بزور ایساکام کرایاجائے جس کو وہ خوشی سے نہ کرناچاہےایسا اکرہ قول و فعل میں تو ممکن ہے لیکن ایمان میں یہ ممکن نہیں ہے کیونکہ ایمان تو دل کے عقیدے کانام ہے اوردل کاعقیدہ اکرہ سے پیدا نہیں ہوتا. [footnoteRef:35]  [35:   قاضی ثناءاللّٰہ،تفسیر مظہری،ج:١،ص:٣٩٨
Qāḍi thanāullāh Pānī Patī. (1425), Tafsīr -i- Maẓharī. Dār Aḥyā’ al-Turāth al ٬arabī Beirūt Labnān.] 

ایک اور مقام پرارشادباری تعالٰی ہے:
لَكُمْ دِیْنُكُمْ وَ لِیَ دِیْنِ [footnoteRef:36]  [36:   القرآن،سورۃالکافرون،١٠٩: ٦
Al Qur’ān, 109:6] 

”تمہارےلیےتمہارادین ہےاورمیرےلیےمیرادین“
غیر مسلموں کی مذہبی آزادی کا خیال اس قدررکھاگیاہے کہ ان کے معبودوں کو بھی برا بھلا کہنے سے منع کر دیا گیا ہے تاکہ ان کی دل شکنی،دل آزاری نہ ہو جائے ۔ 
وَ لَا تَسُبُّوا الَّذِیْنَ یَدْعُوْنَ مِنْ دُوْنِ اللّٰهِ [footnoteRef:37] [37:   القرآن،سورۃالانعام،٦: ١٠٨
Al Qur’ān, 6:108] 

”اورنہ برا بھلا کہو انہیں جن کی یہ پرستش کرتے ہیں اللّٰہ کے سوا“
اللّٰہ تعالٰی نے جہاں غیر مسلموں کو عقیدے اور عبادت کی مکمل آزادی دی ہے اور ان کے ساتھ جبر کرنے سے منع کیا ہے وہاں انہیں اپنے معاملات،تنازعات، مقدمات اورفیصلوں کو حل کرنے کے لیے بھی مکمل آزادی فراہم کی ہے کہ وہ اپنے تمام تر چیزوں کا فیصلہ اپنی کتاب، اپنے قانون ، اپنی مذہبی روایات اور رَسومات کے مطابق کرے اور مسلمانوں کو بھی ان کا فیصلہ ان کے قانون کے مطابق کرنا چاہیے۔
وَ لْیَحْكُمْ اَهْلُ الْاِنْجِیْلِ بِمَاۤ اَنْزَلَ اللّٰهُ فِیْهِ  [footnoteRef:38]  [38:   القرآن،سورۃالمائدہ،٥: ٤٧
Al Qur’ān, 5:47] 

”اور ضرور فیصلہ کیاکریں انجیل والے اس کے مطابق جو نازل فرمایا اللّٰہ تعالٰی نے اس میں“
سیرت طیبہﷺ کی روشنی میں غیر مسلم اقلیتوں کے مذہبی حقوق کاجائزہ لیاجائے تو ہمیں ایسی بہت سی مثالیں نظر آتی ہیں جن سے معلوم ہوتا ہے کہ آپﷺ کے عہد میں جس طرح مسلمانوں کو مکمل طور پر مذہبی آزادی حاصل تھی اسی طرح غیر مسلم اقلیتوں کو بھی مکمل طور پر مذہبی آزادی دی گئی اور کسی طرح سے بھی ان کی مذہبی آزادی کو سلب نہیں کیا گیا تھا۔چند ایک مثالیں درج ذیل ہیں۔
غزوہ بنی قریظہ کے دوران جو  بچے،مال اور خواتین مسلمانوں کے ہاتھ آئی ان میں ایک ریحانہ بنت عمرو بھی تھی۔نبی کریمﷺ نے انہیں اپنے لیے پسند فرمایااورانہیں اسلام کی دعوت دی تواس عورت نے اسلام قبول کرنے سے انکار کر دیا تو آپﷺ نے انہیں جبر کر کے مسلمان نہیں کیابلکہ انہیں ان کے مذہب پر رہنے دیا بعد میں وہ نبی کریمﷺ اور اسلام سے متاثرہو کر مسلمان ہو گئی ریحانہ بنت عمرو کے اسلام لانے کا واقعہ یہ ہے کہ ایک دن آپﷺ صحابہ کے ساتھ بیٹھے تھے کہ جوتیوں کی آواز آئی تو آپﷺ نے صحابہ سے کہاثعلبہ بن سعیہ ریحانہ کے اسلام لانے کی خوشخبری سنانے کے لیے آرہے ہیں پھر ثعلبہ آئے اور کہا:
یا رسول اللّٰہ قدأسلمت ریحانة [footnoteRef:39]  [39:   عبدالملک بن ہشام،السیرة النبویة،دارالکتاب العربی-بیروت لبنان،١٤٢٥ھ،ج:٢،ص:١٥٢-١٥٣
Ibn-e-Hishām, ٬abd al Malik. (1425). Al-Sīrat al Nabawiyyah. Dār al Kitāb al ٬arabī Beirūt Labnān.] 

 غزوہ تبوک سے جب نبی کریمﷺ واپس تشریف لائے تو حمیر کے ایک سفیر مالک بن مرہ(جن کو ذرعہ ذویزن نے سفارت کے منصب پر فائز کر کے بھیجا تھا تاکہ وہ نبی کریمﷺ کوحمیرکے بادشاہوں کے اسلام لانے کی خوشخبری سنائے اور مکتوبات کے جواب لکھواکر لائیں)نبی کریمﷺ کی خدمت میں حاضر ہوئے تو نبی کریمﷺ نے ان کے مکتوبات کے جواب لکھیں اور انہیں نہ صرف اسلام کے بنیادی احکامات کے بارے میں بتایا بلکہ غیر مسلموں کی مذہبی آزادی کے حوالے سے بھی خصوصی ہدایت کی اور انہیں بتایاکہ غیرمسلموں کواسلام لانے کے لیے مجبورنہ کیاجائے:
و من کان على يهوديته أو نصرا نيته فإنه لايردّ عنها، وعليه الجزية  [footnoteRef:40] [40:   حافظ ابن کثیر،البدایة والنھایة،دارالکتب العلمیہ-بیروت لبنان،١٤٢٦ھ،ج:٣،ص:٨٩
Ibn-e-Kathīr, Ḥāfiz. (1426). Al-Bidāyah wa Nihāya. Dār al Kutab al ٬almiyah Beirūt Labnān.] 

نجران کا ایک وفد نبی کریمﷺ  کے پاس آیا تو آپﷺ نے انہیں مسجد نبوی میں رہنے کی جگہ دی اور انہیں مکمل طور پر مذہبی آزادی دی اور جب انہوں نے مسجد نبوی میں اپنے طریقے کے مطابق مشرق کی طرف منہ  کر کے نماز ادا کی تو انہیں روکا نہیں۔
لما قدم وفد نجران علی رسول اللّٰهﷺ، دخلوا علیہ مسجد، بعد صلاة العصر،فحانت صلاتهم،فقاموا یصلون مسجد، ، فأراد الناس منعهم. فقال رسول اللّٰهﷺ (ادعوهم) فاستقبلوا المشرق،فصلوا صلاتهم۔ [footnoteRef:41]  [41:   ابن قیم الجوزیہ،زادالمعادفی ھدی خیر العباد،داراحیاءالتراث العربی- بیروت لبنان،١٤٢١ھ،ج:٣،ص:٧٢٦
Ibn-e-Qayyam al Jauziyyah. (1421). Zād al Ma٬ād fī Khaīr ٬ibād. Dār aḥyā’ al turāth al ٬arabī Bairūt Labnān.] 

اقلیتوں کی عبادت گاہوں کی تعمیر وحفاظت کرنا:
قرآن و سیرت طیبہﷺ میں جہاں غیر مسلم اقلیتوں کو جان  ، مال،عزت وآبرو اور عقائد و رسومات کی آزادی کے حقوق دیے گئے ہیں وہاں غیر مسلم اقلیتوں کو اپنی عبادت گاہوں کی تعمیر کاحق بھی دیاگیاہے اوران کی عبادت گاہوں کی حفاظت کاحق بھی دیا گیا ہے۔ارشادباری تعالٰی ہے:
وَ لَوْ لَا دَفْعُ اللّٰهِ النَّاسَ بَعْضَهُمْ بِبَعْضٍ لَّهُدِّمَتْ صَوَامِعُ وَ بِیَعٌ وَّ صَلَوٰتٌ وَّ مَسٰجِدُ یُذْكَرُ فِیْهَا اسْمُ اللّٰهِ كَثِیْرًا  [footnoteRef:42]  [42:   القرآن،سورۃالحج،٢٢ :٤٠
Al Qur’ān, 22:40] 

”اور اگر اللّٰہ تعالٰی بچاؤ نہ کرتا لوگوں کا انہیں ایک دوسرے سے ٹکرا کر تو(طاقتور کی غارنگری سے)منہدم ہوجاتیں خانقاہیں اور گرجے اور کلیسے اور مسجدیں جن میں اللّٰہ تعالٰی کے نام کاذکر کثرت سے کیاجاتاہے“
اقلیتوں کی عیادت کرنا:
سیرت طیبہﷺ میں جس طرح اقلیتوں کوجان ، مال،عزت وآبرو کی حفاظت کاحق دیاگیاہے۔ اسی طرح انہیں یہ حق بھی دیا گیا ہے کہ اگر ان میں سے کوئی بیمارپڑجائے یا انہیں کوئی تکلیف ہو تو ان کے دلجوئی کی جائے اور ان کی خبر گیری رکھی جائے۔ان کی بیماری کے بارے میں پوچھاجائے اور ان کے گھر جاکران کی عیادت کی جائے اور یہ حق اس لیے دیا گیا ہے تاکہ ان سے ہمدردی کا مظاہرہ کیاجا سکے اورانہیں راحت کااحساس دلایاجاسکےہوسکتاہے کہ وہ مسلمانوں کے اس عمل سے متاثر ہوکراسلام لے آئیں۔نبی کریمﷺ خود بھی ایک  یہودی کی عیادت کے لیے  تشریف لے کر گئے تھے۔حدیث مبارکہ ہے:
أنس رضي اللَّه عنه قال كان غلام يهودي يخدم النبي صلى اللَّه عليه وسلم فمرض فأتاه النبي صلى اللَّه عليه وسلم يعوده فقعد عند رأسه فقال له أسلم فنظر إلى أبيه وهو عنده فقال له أطع أبا القاسمﷺ فأسلم فخرج النبيﷺ وهو يقول الحمد للَّه الذي أنقذه من النار. [footnoteRef:43]  [43:   محمد بن اسماعیل بخاری، صحیح بخاری،كتاب الجنائز،باب إذاأسلم الصبي فمات،هل يصلى عليه،وهل يعرض على الصبي الإسلام،دارالاسلام  ، الریاض ، ١٤٢١ھ، حدیث:١٣٥٦
Bukhārī, Muḥammad bin Ismā٬īl. (1421). Ṣaḥīḥ Bukhārī. Dār Islām al Riyāḍ Kitāb al Janā’iz, bāb idhā aslam al ṣabiyū famāt, hal Yuṣallī ٬alaihi, wa hāl yu`raḍu ٬alī al ṣabiyya al islām. Ḥadīth:1356] 

”حضرت انس رضی اللّٰہ تعالٰی عنہ سے روایت ہے کہ یہودی لڑکا نبی کریمﷺ  کی خدمت کیا کرتا تھا پس وہ بیمار پڑ گیا تو نبی کریمﷺ اس کا حال معلوم کرنے کے لیے اس کے پاس تشریف لے گئے اور اس کے سر کی طرف بیٹھ گئے پس اس سے فرمایا کہ اسلام لے آؤ پس اس نے اپنے والد کی طرف دیکھا اور وہ اس کے پاس تھا اس کے والد نے کہاابوالقاسمﷺ کی بات مان لوچنانچہ وہ مسلمان ہوگیاپس نبی کریمﷺ وہاں سے باہر تشریف لائے اور وہ فرمارہے تھے تمام تعریفیں اللّٰہ تعالٰی کے لیے جس نے اسے آگ سے بچالیا“
اقلیتوں کے ساتھ حسن سلوک کرنا:
قرآن اور سیرت طیبہﷺ میں اقلیتوں کوجوحقوق دیے گئے ہیں ان میں ایک اہم حق یہ بھی ہے کہ اقلیتوں کے ساتھ حسن سلوک کا معاملہ رکھاجائے۔جب بھی مسلمان اقلیتوں کے ساتھ گفتگوکریں یاکسی بھی قسم کا معاملہ کرے تو ان کایہ فرض ہے کہ وہ غیرمسلم اقلیتوں کے ساتھ نہایت ہی عمدہ انداز میں  اورحکمت کے ساتھ پیش آئیں۔ جیساکہ ارشاد باری تعالی ہے:
وَ لَا تُجَادِلُوْۤا اَهْلَ الْكِتٰبِ اِلَّا بِالَّتِیْ هِیَ اَحْسَنُ  [footnoteRef:44] [44:   القرآن،سورۃالعنکبوت،٢٩: ٤٦
Al Qur’ān, 29:46] 

”اور(اے مسلمانو!)بحث و مباحثہ نہ کیاکرواہل کتاب سے مگرشائستہ طریقہ سے“
اسی طرح سیرت طیبہﷺ میں بھی ہمیں اقلیتوں کے ساتھ حسن سلوک کی بہت سی مثالیں اور واقعات ملتے ہیں۔
مثلا ثمامہ بن اثال کوجب گرفتار کرکے مسجد کے ایک ستون سے باندھ دیا تو نبی کریمﷺ اس کے پاس تشریف لائے اور فرمایا کہ میں تمہارے ساتھ کیاکروں گا تو اس نے کہااگرآپ مجھے قتل کرے گے تو میرابدلہ لینے والے موجودہے اوراگرآپ احسان کرے گے تو میں شکرکروں گااوراگر آپ دولت چاہتے ہیں تو میں حاضرہوں آپﷺ نے مسلسل تین دن تک اس سے یہی سوال کیا اوراس نے تینوں مرتبہ یہی جواب دیا ۔ تیسرے روز آپﷺ نے حکم دیاکہ ثمامہ کو چھوڑدو۔[footnoteRef:45] [45:   مسلم بن حجاج قشیری، صحیح مسلم،كتاب الجهاد والسير،باب ربط الأسيروحبسه، وجوازالمن عليه،دارالاسلام  ، الریاض ،١٤٢١ھ،حدیث:٤٥٨٩
Qushaīrī, Muslim bin Ḥijāj. (1421). Ṣaḥiḥ Muslim. Dār al Islām al Riyāḍ. Kitāb Jhād wa al ssayar, bāb rabţ al asīr wa ḥabsih, wa Javāz al man ٬alīhī. Ḥadīth: 4589] 

اسی طرح عکرمہ کاواقعہ بھی ہمارے سامنے ہے کہ وہ فتح مکہ کے موقع پر چند مسلمانوں کو شہید کرکے فرارہوگئےتھے لیکن جب اس کی بیوی ام حکیم نبی کریمﷺ کی خدمت میں حاضر ہوکراپنے شوہرعکرمہ کے لیے امان طلب کرتی ہے تو نبی کریمﷺ اس کو اس کے شوہر کے لیے امان دے دیتے ہیں اور جب عکرمہ مکہ کے قریب پہنچتے ہیں تو نبی کریمﷺ نے  صحابہ کومخاطب کر کے انہیں ابوجہل کو برا بھلا کہنے سے بھی منع کردیا۔ [footnoteRef:46]  [46:   محمد بن عبداللّٰہ الحاکم النیساپوری،المستدرک الصحیحین،کتاب معرفة الصحابة،باب ذکرمناقب عکرمہ بن ابی جہل واسم ابیہ مشھور،دارالحرمین ، بیروت ، ١٤١٧ھ،حدیث:٥١٢١
Nīshāpūrī, Muḥammad bin ٬abd Allāh al Ḥākim. (1417). Al Mustadrak al Ṣaḥīḥḥaīn. Dār al Ḥarman Beirūt. Kitāb Ma٬rfat al Ṣaḥābah. Bāb dhikr Manāqib ٬ikramah bin abī Jahl wa ism abīh mashhūr. Ḥadīth: 5121] 

اسی طرح زید بن سعنہ کا واقعہ بھی ہمارے سامنے ہے کہ وہ ایک یہودی عالم تھا۔ایک موقع پرآپﷺ نے ان کوادھار پرکچھ کھجوریں دلوائی تو انہوں نے٨٠ مثقال سوناآپﷺ کے پاس مخصوص تاریخ تک کے لیے زر ضمانت کے طور پر رکھوادیا ابھی مقرر تاریخ نہیں آئی تھی کہ زید بن سعنہ نبی کریمﷺ کے پاس آئے اور ان کی چادر کو زور سے پکڑااور غصے میں کہا کہ آپ میری رقم واپس نہیں کریں گے حضرت عمر رضی اللّٰہ عنہ  یہ سب کچھ دیکھ رہے تھے حضرت عمر رضی اللّٰہ عنہ نے کہااگر مجھے نبی کریمﷺ کی قوت کی حفاظت کی فکر نہ ہوتی تو میں تیرا سر قلم کر دیتا نبی کریمﷺ حضرت عمررضی اللّٰہ عنہ کی جانب دیکھ کر مسکرا رہے تھے پھر آپ ﷺ نے حضرت عمررضی اللّٰہ عنہ سے کہا میں اور زید دوسرے سلوک کے مستحق تھے تم زید کو اپنے ساتھ لے جاؤ اور تم نے انہیں جو سخت الفاظ بولے ہیں ان کے بدلے اس کو  زیادہ کھجوریں دینا۔  [footnoteRef:47] [47:   محمد بن عبداللّٰہ الحاکم النیساپوری،المستدرک الصحیحین،کتاب معرفة الصحابة،باب ذکراسلام زیدبن سعنةمولی رسول اللّٰہﷺ ،حدیث:٦٦٢٥
Nīshāpūrī, Muḥammad bin ٬abd Allāh al Ḥākim. (1417). Al Mustadrak al Ṣaḥibḥḥaīn. Dār al Ḥarman Beirūt. Kitāb Ma٬rfat al Ṣaḥabah. Bāb dhikr Islām zaid bin sa٬nah Mulā Rasāl Allāh. Ḥadīth: 6625.] 

اقلیتوں کے ایفاء عہد کو پورا کرنا:
قرآن اور سیرت طیبہﷺ میں جہاں جان،مال،مذہبی آزادی،عیادت وغیرہ جیسے حقوق میں مسلم اورغیر مسلم میں کوئی فرق نہیں کیاگیااسی طرح ایفاء عہد کے بارے میں بھی مسلم اورغیر مسلم کے درمیان کوئی فرق ملوث نہیں رکھاگیاکہ مسلمان صرف مسلمان کے ساتھ کیاہواعہد مکمل کریں اور غیرمسلم کے ساتھ کیاہوامعاہدہ جب چاہیں توڑدیں بلکہ مسلمانوں کوعہد پوراکرنے کی تلقین کی گئی ہے پھر چاہے وہ عہد اس نے کسی مسلمان کے ساتھ کیاہویااسلامی معاشرے میں رہنے والی اقلیتوں کے ساتھ یاان غیرمسلموں کے ساتھ جو مسلمانوں کی دشمن ہے۔ارشادباری تعالٰی ہے: 
وَ اَوْفُوْا بِالْعَهْدِ اِنَّ الْعَهْدَ كَانَ مَسْـٸُـوْلًا  [footnoteRef:48] [48:   القرآن،سورۃبنی اسرائیل،١٧ :٣٤
Al Qur’ān, 17:34] 

”اورپوراکیاکرواپنے عہدکوبے شک ان وعدوں کے بارےمیں(تم سے)پوچھاجائےگا“
مندرجہ بالا آیت میں عہد کو پورا کرنے کاکہاگیاہے اور یہ حکم عام ہے اگرایک مسلمان کسی غیر مسلم سے عہدکرتاہے تواس سے اس کے بارے میں بھی پوچھا جائے گایہی وجہ ہے کہ آپﷺ نے بھی اپنے عہد مبارکہ میں ایفاءعہد کا خیال رکھااور صحابہ کرام کوبھی اس کی تلقین کی اوراس کی ہمیں بہت سی مثالیں بھی ملتی ہیں۔
غزوہ بدرکے موقع پرکفار (قریش) نے حضرت حذیفہ بن یمان رضی اللّٰہ تعالٰی اور ان کے والدحضرت حُسیل رضی اللّٰہ تعالٰی کوپکڑلیااوران سے یہ وعدہ لے کر چھوڑ دیا کہ وہ آپﷺ کے ساتھ جنگ میں شریک نہیں ہوں گے انہوں نے رہائی کے بعد آپﷺ کو وعدے کے بارے میں بتایا تو آپﷺ نے فرمایا: 
انْصَرِفَا، نَفِي لَهُمْ بِعَهْدِهِمْ  [footnoteRef:49] [49:   امام مسلم،صحیح مسلم،كتاب الجهادوالسير،باب الوفاءبالعهد،حدیث:٤٦٣٩
Qushaīrī, Muslim bin Ḥijāj. (1421). Ṣaḥiḥ Muslim. Dār al Islām al Riyaḍ. Kitāb Jhād wa al ssayar, bāb al wafā’ bi al ‘ahad, Ḥadīth: 4639] 

” کہ تم دونوں واپس لوٹ جاؤ ہم ان کے ساتھ کیے گئےوعدے کو پورا کریں گے “ 
 ایفائے عہد کو پورا کرنے کی مثال ہمیں صلح حدیبیہ کے موقع پر بھی نظر آتی ہے کہ جب نبی کریمﷺ اور سہیل بن عمرو کے مابین معاہدہ لکھا جا رہا تھا تو اتنے میں سہیل بن عمرو کے بیٹے ابوجندل رضی اللّٰہ تعالٰی عنہ زنجیروں میں بندھے ہوئے آگئے تو جب سہیل نے ابو جندل کو دیکھا تو نبی کریمﷺ سے کہا کہ ہمارا معاہدہ ہوچکاہے تم اپنے ساتھ اسے نہیں لے جاسکتے آپﷺ نے کہاٹھیک ہے۔ تو ابو جندل نے کہا وہ مجھے دین سے گمراہ کر دیں گے توآپﷺ نے کہا اللّٰہ تعالٰی تمہاری مدد فرمائے گا تمہارے لیے کوئی راستہ نکالےگا ہم نے آپس میں معاہدہ کر لیا ہے اور ہم معاہدے کی خلاف ورزی نہیں کریں گے۔[footnoteRef:50] [50:   ابن کثیر،البدایةوالنھایة،ج:٢،ص:١٨٣-١٨٤
Ibn -e- Kathīr, Ismā٬īl bin ٬Umar. (1420). Tafsīr al Qur’ān al ٬Azīm. Dār al ţayībah al Rīyāḍ.] 

ان مثالوں سے معلوم ہوتا ہے کہ نبی کریمﷺ نے ہر موقع پر غیر مسلموں کے حقوق کا خیال رکھا ہے اور انہیں مکمل تحفظ فراہم کیاہے۔
اقلیتوں کی دعوت کو قبول کرنا:
سیرت طیبہﷺ میں ہم جب اقلیتوں کے حقوق کا جائزہ لیتے ہیں تو جو حقوق ہمارے سامنے آتے ہیں ان میں ایک حق جو غیر مسلموں کو دیا گیا ہے وہ ان کی دعوت کو قبول کرنا ہے آپﷺ  بھی غیر مسلموں کی دعوت کو قبول کیا کرتے تھے۔
عبد الله حدثني أبي ثنا عفان ثنا أبان ثنا قتادة عن أنس: أن يهودياً دعا رسول اللّٰه ﷺ إلى خبز شعير وإهالة سَنحَةٍ، فأجابه وقد قال أبان أيضاً أن خياطاً[footnoteRef:51] [51:    امام احمد بن حنبل،مسند احمد،١٤١٤ھ،حدیث:١٣٨٦١
Aḥmad bin ḥanbal, Imām. (1414). Musnad lil Imām Aḥmad bin Ḥanbal. Dār al Fikar Beirūt. Ḥadīth: 13861.] 

سیدنا انس رضی اللّٰہ عنہ سے مروی ہے کہ ایک یہودی نے رسولﷺ  کو جو کی روٹی اور بو دار سالن کی دعوت دی، آپﷺ نے اس کی دعوت قبول فرمائی۔
اقلیتوں کو سلام کرنااور سلام کا جواب دینا:
سیرت طیبہﷺ سے معلوم ہوتا ہے کہ غیرمسلم اقلیتوں کو سلام بھی کیاجا سکتا ہے اور اگر وہ خود سلام کرے تو ان کو جواب بھی دیناچاہیے۔غزوہ بدر سے پہلے کاواقعہ ہے کہ آپﷺ  حضرت سعد بن عبادہ رضی اللّٰہ تعالٰی عنہ کی عیادت کے لیے تشریف لے کر جا رہے تھے کہ راستے میں ایک مجلس سے گزرے جس میں مسلمان،بت پرست،مشرک اور یہودی سب شریک تھے تو جب سواری کی وجہ سے گرد مجلس والوں پر پڑی تو عبداللّٰہ نے کہا کہ ہمارے اوپر گرد نہ اڑاؤ پھر حضوراکرمﷺ نے انہیں سلام کیا۔  [footnoteRef:52] [52:   امام بخاری، صحیح بخاری،كتاب الاستئذان،باب التسليم في مجلس فيه أخلاط من المسلمين والمشركين،حدیث:٦٢٥٤
Bukhārī, Muḥammad bin Ismā٬īl. (1421). Ṣaḥīḥ Bukhārī. Dār Islām al Riyāḍ. Kitāb al asti’dhān, bāb al-taslīm fī majlis fīh akhlāṭ. Min al Muslimīn wa al Mushrikīn. Ḥadīth: 6254.] 

روایت میں آتا ہے کہ صحابہ نے نبی کریمﷺ سے پوچھا کہ اہل کتاب ہم سے اسلام کرتے ہیں ہم ان کو جواب کیسے دیں آپﷺ نے فرمایا: وَعَلَيْكُمْ کہو ۔ [footnoteRef:53]  [53:   امام مسلم،صحیح مسلم،كتاب السلام،باب النهي عن ابتداءأهل الكتاب بالسلام وكيف يرد عليهم،حدیث:٥٦٥٣
Qushaīrī, Muslim bin Ḥijāj. (1421). Ṣaḥiḥ Muslim. Dār al Islām al Riyāḍ. Kitāb al salām, bāb nahī ‘an abtidā’ ahl al kitāb bi al salām wa kyfa yuradū ‘alīhim, Ḥadīth: 5653.] 

اقلیتوں کے ساتھ عدل و انصاف کرنا :
اقلیتوں کے حقوق میں عدل و انصاف کرنے کا حق بھی شامل ہے کہ ان کے ساتھ عدل و انصاف کا معاملہ کیا جائے اور بے انصافی نہ کی جائے۔ نبی کریمﷺ بھی غیر مسلموں اور مسلمانوں کے درمیان عدل و انصاف کیاکرتے تھے۔ روایت میں آتا ہے کہ منافق اور یہودی کے درمیان جھگڑا ہوگیا تو یہودی نے فیصلہ کے لیے اسے نبی کریمﷺ کی طرف بلایااور منافق نے اسے کعب بن اشرف سے فیصلہ کروانے کاکہا پھر یہودی کے اصرار پر دونوں نبی کریمﷺ کے پاس گئے تو نبی کریمﷺ نے یہودی کے حق میں فیصلہ کیا۔ [footnoteRef:54]  [54:   محمود بن عمر الزمخشری،تفسرکشاف،دارالمعر فة-بیروت لبنان،١٤٣٠ ھ ،ص:٢٤٢-٢٤٣
Zamakhsharī, Muḥammad bin ٬umar. (1430). Tafsīr Kashāf. Dār al ma٬arfat Beirūt Labnān.] 

اسی طرح ایک اور روایت ہے کہ نبی کریمﷺ کے عہد میں ایک مسلمان نے ذمی کو قتل کر دیا تو جب مقدمہ آپﷺ کے پاس آیا توآپ نے کہا:أناأحق من وفی بذمة۔اس کے بعد اس مسلمان کو قصاصا قتل کرنے کا فیصلہ کیا۔ [footnoteRef:55]  [55:   محمدبن احمدسرخسی،المبسوط،داراحیاءالتراث العربی، بیروت ، لبنان ، ١٤٢٢ ھ،ج:٩،ص:١٣٧
Sarakhsī, Muḥammad bin Aḥmad. (1422). Al Mabsūṭ. Dār aḥyā’ al Turāth al ٬arabī Beirūt Labnān.] 

اقلیتوں کے تحائف کو قبول کرنا : 
سیرت طیبہﷺ میں ہمیں ایسی بہت سی مثالیں اور واقعات ملتے ہیں جس سے معلوم ہوتا ہے کہ نبی کریمﷺ غیر مسلموں کے بھیجے ہوئے تحائف کو قبول فرمایا کرتے تھے۔
مثلا روایت میں آتا ہے روم کے بادشاہ نے نبی کریمﷺ کو سندس کا چوغہ ہدیہ میں دیا تو آپﷺ نے انہیں یہ چوغہ واپس نہیں کیا بلکہ قبول فرمایا۔ [footnoteRef:56]  [56:   امام ابوداٶد،سنن ابوداؤد،كتاب اللباس،باب من كرهه،حدیث:٤٠٤٧
Abū dāūd, Imām. (1421). Sunan Abū dāūd. Dār al Islām al Riyāḍ, Kitāb al libās, bāb Karihah, Ḥadīth: 4047.] 

حضرت علی رضی اللّٰہ تعالٰی عنہ سے مروی ہے کہ فارس کے بادشاہ کسریٰ نے آپﷺ کے لیے تحفہ بھیجا توآپﷺ نے اسے قبول کر لیااور کچھ اور بادشاہوں نے بھی آپ کو تحفے بھیجے تو آپ نے قبول کرلیے۔[footnoteRef:57] [57:   امام ترمذی، جامع ترمذی،أبواب السيرعن رسول اللَّهﷺ،باب ماجاء في قبول هداياالمشركين،حدیث: ١٥٧٦
Tirmazī, Muḥammad bin ٬Iīsā, Jāmi٬a Tirmazī, Dār al Islām al Riyāḍ. Abwāb al - sayar ٬an Rasūl Allāh, bāb mā jā’a fī Qabūl hadāyah al mushrikīn, Ḥadīth: 1576.] 

اقلیتوں کے جنازے کی تعظیم کرنا:
جہاں اقلیتوں کو دیگر بہت سے حقوق عطا کیے گئے ہیں وہاں انسانی ہمدردی اوربھلائی کے پیش نظر اقلیتوں کے جنازے کی تعظیم و تکریم کا حق بھی دیا گیا ہے ۔ نبی کریمﷺ بھی غیر مسلم کے جنازے کی تعظیم وتکریم میں کھڑے ہوا کرتے تھے اور یہ ان کے ساتھ حسن سلوک اور ہمدردی کا مظاہرہ تھا۔روایت میں آتا ہے کہ سہل بن حنیف اور قیس بن سعد قادسیہ میں کسی جگہ بیٹھے ہوئے تھے کہ کچھ لوگ جنازہ لے کر نکلے تو یہ دونوں کھڑے ہوگئے تو کہا گیا کہ جنازہ تو ذمیوں کا ہے تو انہوں نے کہا جب نبی کریمﷺ  کے پاس سے یہودی کا جنازہ گزرا تھا تو آپﷺ بھی کھڑے ہو گئے تھے۔ [footnoteRef:58]  [58:   امام بخاری،صحیح بخاری،كتاب الجنائز،باب من قام لجنازة يهودي،حدیث:١٣١٢
Bukhārī, Muḥammad bin Ismā٬īl. (1421). Ṣaḥīḥ Bukhārī. Dār Islām al Riyāḍ. Kitāb al Janāiz, bāb man qāma lijanāzah Yahūdī, Ḥadīth: 1312.] 

دیگر مذاہب اور نظریات کے لوگوں کے ساتھ آپﷺ کا طرز عمل اور اقلیتوں کے حوالے سے نافذ کردہ قوانین:
 حضرت محمدﷺ کو اللّٰہ تعالٰی نے تمام جہانوں کے لیے رحمت بنا کر بھیجا۔نبی کریمﷺ کی بعثت کے بعد کفار نے آپﷺ اور صحابہ کرام پر بے شمار ظلم کیے بالآخر اللّٰہ تعالٰی نے نبی کریمﷺ کو مدینہ منورہ ہجرت کرنے کا حکم دیا۔مدینہ منورہ میں بہت سے لوگ مسلمان ہو چکے تھے اور وہ آپﷺ کو بار بار مدینہ منورہ آنے کی دعوت دے رہے تھے۔جب نبی کریمﷺ حکمِ خداوندی سے مدینہ گئے تو آپﷺ نے وہاں اسلامی ریاست کی بنیاد رکھی کیونکہ انصار کے گھروں میں سے کوئی گھر ایسا موجود نہ تھا جس میں سے  کسی نے اسلام قبول نہ کیاہو البتہ کچھ یہودیوں کے قبائل ایسے تھے جو ابھی تک اسلام نہیں لائے تھے   ۔ نبی کریمﷺ نے مہاجرین کے ساتھ ساتھ یہودیوں سے بھی معاہدہ کیااور اس میں ان کوحقوق بھی عطا کیے مثلا تمام غیر مسلم اپنی سابقہ حالت کے مطابق خون بہا ادا کریں گے اور اپنے قیدیوں کو بھی خود ہی رہا کرائیں گےجو یہودی معاہدے میں شریک ہیں انہیں امداد مساوی حاصل ہوگی اور ان پر ظلم و ستم نہیں کیا جائے گااور نہ ہی کسی دوسرے کی مدد کی جائے گی کہ وہ ان پر ظلم و ستم کرے بلکہ وہ مسلمانوں کی طرف سے ہمدردانہ رویے کے مستحق ہوں گے یہودی اپنے دین پر عمل کریں گے اور یہودی اپنے اخراجات کے خود ذمہ دار ہوں گے یہود کی صلح مسلمانوں کی صلح اور مسلمانوں کی صلح  یہود کی صلح متصور ہوگی معاہدین میں سے اگر کوئی باہر جانا چاہے گا تو وہ بھی امن کا حقدار ہوگا اور جو مدینے میں رہے گا وہ بھی امن کا حقدار ہوگا ۔  [footnoteRef:59]  [59:   ابن ہشام، السیرۃ النبویۃ، ص : ۴۵۵ – ۴۵۶ 
Ibn-e-Hishām, ٬abd al Malik. (1425). Al-Sīrat al Nabawiyyah. Dār al Kitāb al ٬arabī Beirūt Labnān.] 

اسی طرح نبی کریمﷺ نے اہل نجران سے معاہدہ کیا کہ نجران اور اس گرد کے لوگوں کی جانیں، ملت، زمین، مال،حاضر و غائب جانور ، قاصد،تصویریں یہ سب کچھ اللّٰہ تعالٰی کی امان اور اللّٰہ کے رسول کی امانت میں ہے۔ تمہارے کسی حق میں تبدیلی نہیں کی جائے گی اور نہ ہی تمہارے حقوق اور مذہبی آزادی میں دخل اندازی کی جائے گی اور نہ ہی تمہاری مورتیاں توڑی جائیں گی اور نہ ہی کسی پادری اور راہب کو اس کے منصب سے ہٹایا جائے گا اور  نہ ہی تم پر ظلم ہونے دیا جائے گا ۔  [footnoteRef:60] [60:   احمد بن یحیی بن جابر البلاذری،فتوح البلدان،دارالکتب العلمیة، بیروت، لبنان ، ١٤٢٠ھ،ص:٤٦
Balādhrī, Aḥmad bin Yaḥyā bin Jābir. (1420) Futūḥ al baldān. Dār al kutub al ٬almiyah Beirūt Labnān.] 

فتح مکہ کے موقع پر نبی کریمﷺ نے صحابہ کو ہدایت دی کہ جو تم سے آکرلڑے ان سے ہی لڑنا ان کے سوا کسی کو قتل نہ کرنا۔ [footnoteRef:61] اور جب مکہ فتح ہو گیا تو نبی کریمﷺ نے عام معافی کا اعلان کرتے ہوئے کہا جاؤآج  تم سب آزاد ہو۔ [footnoteRef:62] حجۃ الوداع کے موقع پر آپﷺ نے فرمایا بے شک اللّٰہ تعالٰی نے تمہارے خون کو، تمہارے اعمال کو  اور تمہاری آبرو کوایک دوسرے پر حرام  کر دیا ۔ [footnoteRef:63] [61:   محمد بن اسحاق، سیرة النبویة،دارالکتب العلمیة، بیروت ، لبنان ، ١٤٢٤ ھ،ص:٥٢٩
Ibn-e-Isḥāq Muḥammad. (1424). Al-Sīrat al Nabawiyyah. Dār al kutub al ٬almiyah Beirūt Labnān.]  [62:   پیر محمدکرم شاہ الازہری، ضیاءالنبیﷺ ،ضیاء القرآن پبلی کیشنز۔لاہور،١٤١٨ھ،ج:٤،ص:٤٤٦
Azharī, Pīr Muḥammad Karam Shāh. (1418). Ḍiyya’ al Nabī. Ḍiyya’ al Qur’ān Publications Lahore.]  [63:   ابن ہشام،سیرةالنبویة،ص:٥٠٩
Ibn-e-Hishām, ٬abd al Malik. (1425). Al-Sīrat al Nabawiyyah. Dār al Kitāb al٬arabī Beirūt Labnān.] 

نبی کریمﷺ نے دیگر مذاہب اور نظریات کے لوگوں کے ساتھ جو معاہدات کیے اور ان کے لیے جو قوانین نافذکیے ان سے معلوم ہوتا ہےان کے جان ، مال ، عزت  اور آبرو کو نقصان نہیں پہنچایا جائے گا۔انہیں مکمل مذہبی آزادی دی جائے گی۔ان کے مذہبی شعائر اور رسومات کو تبدیل نہیں کیا جائے گا۔ان کے مذہبی عہدے داروں سےان کے عہدے سلب نہیں کیے جائیں گے۔ 

حاصل کلام:
اسلام ایک مکمل نظام حیات ہے اس نے تمام لوگوں کے حقوق کا خیال رکھا ہے اور کسی کو بے یار و مددگار نہیں چھوڑا ۔جب سیرت طیبہﷺ کی روشنی میں اقلیتوں کے حقوق کا جائزہ لیا گیا تو معلوم ہوا کہ سیرت طیبہﷺ میں مسلمانوں کے علاوہ غیر مسلم اقلیتوں کو بھی بے شمار حقوق سے نوازا گیا ہے قطع نظر اس کے کہ جب مسلمان اقلیت میں تھے تو انہوں نے نبی کریمﷺ اور صحابہ کرام پر بے شمار ظلم و ستم کیے لیکن جب مسلمان اکثریت میں وجود میں آئے اور غیر مسلم کی تعداد کم ہو گئی تو نبی کریمﷺ نے نہ صرف عفودرگزر سے کام لیا بلکہ ان کو بہت سے حقوق بھی فراہم کیے جن کی تاریخ میں کوئی مثال نہیں ملتی۔سیرت طیبہﷺ میں اقلیتوں کوجان،مال،عزت وآبرو، مذہبی عقائدورسومات کی آزادی  اور مذہبی شعائر کی حفاظت کے حقوق دینے کے ساتھ ساتھ یہ حقوق بھی دیے گئے ہیں کہ ان کے ساتھ حسن سلوک کا معاملہ کیاجائے،ان سے کیے ہوئے وعدے کوحتی الامکان پوراکرنے کی کوشش کرنا،ان کے تحائف کو قبول کرنا،ان کے جنازے کی تعظیم کرناجیسے حقوق بھی دیے گئے ہیں تاکہ اسلام کی وجہ سے ان کی دل شکنی نہ ہو۔نبی کریمﷺ نے اپنے عہد میں غیر مسلموں سے جو معاہدات کیے ان میں بھی ان کے حقوق کا بھرپورخیال رکھااوران کے حقوق کے حق تلفی کرنے کی ممانعت کی۔ یہ تمام حقوق اس لیے دیے گئے کہ دین اسلام مساوات کادرس دیتاہے اورامن کاگہوارہ ہے ۔ عصرحاضرمیں بھی معاشرے میں امن وامان اور بھائی چارے کے قیام کے لیے اس رویےکواپنانے کی اشد ضرورت ہے۔


